
COCIN	METHODIST	NA	DUNIYA	

Bayanan	Imani	
¶	106	na	Littafin	Koyarwa	da	Ka’idojin	Coci	

¶	106.	BAYANAN	IMANI	NA	COCIN	METHODIST	NA	DUNIYA.	

Bayanan	Imani	sun	shimfiɗa	ƙa’idojin	koyarwa	waɗanda	dole	ne	Cocin	Methodist	na	Duniya	ya	bi.	Don	wannan	dalili,	suna	
tabbatar	 da	 al’adar	 ikirarin	 imani	 ta	 Ikilisiya	 ta	 duniya	 baki	 ɗaya,	 suna	 bayyana	 gadon	 bangaskiyarmu	 na	 ilimin	 addinin	
Furotesta,	kuma	suna	fayyace	abubuwan	da	cocinmu	ya	fi	jaddadawa	da	kuma	abubuwan	da	ya	damu	da	su	musamman	bisa	
koyarwar	Wesley	da	Methodist.	Ko	da	yake	Bayanan	Imani	suna	bayyana	jajircewarmu	ga	sahihiyar	koyarwar	Kirista,	mun	san	
cewa	ainihin	rubutun	Ikirarin	Imanin	Nicaea	(381	bayan	haihuwar	Almasihu)	ya	bayyana	cewa	Ruhu	Mai	Tsarki	yana	fitowa	
daga	Uba,	kuma	majami’u	da	yawa	a	faɗin	duniya	da	kuma	cikin	Cocin	Methodist	na	Duniya	ba	su	amince	da	ƙarin	furucin	cewa	
Ruhu	kuma	yana	fitowa	daga	Ɗa	ba.	A	daidai	da	kasancewar	Cocin	Methodist	na	Duniya	a	duk	faɗin	duniya,	’yan	cocin	sun	riga	
sun	sami	’yancin	saka	ko	cire	jimlar	“da	Ɗa”	sa’ad	da	suke	amfani	da	Ikirarin	Imanin	Nicaea	a	ibada	da	kuma	wajen	koyar	da	
bangaskiya	(¶105).	Dangane	da	wannan	al’ada	game	da	Ikirarin	Imanin	Nicaea,	’yan	Cocin	Methodist	na	Duniya	za	su	iya	cire	
jimlar	“da	Ɗa”	daga	jimla	ta	farko	ta	Bayanin	Imani	na	III,	“Ruhu	Mai	Tsarki.”	Nassosi	Masu	Tsarki	suna	tabbatar	da	Bayanan	
Imani,	kuma	dole	ne	a	koyar	da	su	a	cococinmu.	Su	ƙa’idojin	tushen	coci	ne	waɗanda	ke	bayyana	“bangaskiyar	nan	da	aka	danƙa	
wa	tsarkaka	sau	ɗaya	tak,	ba	ƙari”	(Yahuza	3),	kuma	suna	zama	garkuwa	daga	koyarwar	ƙarya	ta	wajen	samar	da	ginshiƙi	na	
yabon	Allah	da	ɗaukaka	shi	ta	wurin	koyarwa	mai	aminci	wadda	ke	shiryar	da	mu	zuwa	rayuwar	hidima	ga	mulkin	Allah.	

I. TRINITI	MAI	TSARKI	

Mun	gaskata	da	Allah	ɗaya	mai	tsarki,	mai	rai,	madawwami,	wanda	ba	shi	da	jiki	ko	sassa,	Mahaliccin	dukan	abubuwa,	waɗanda	
ake	iya	gani	da	waɗanda	ba	a	iya	gani.	Ba	shi	da	iyaka	a	cikin	iko,	hikima,	adalci,	nagarta	da	ƙauna,	kuma	yana	mulki	cikin	alheri,	
yana	kula	da	jin	daɗi	da	ceton	kowa,	domin	ɗaukakar	sunansa.	Mun	gaskata	cewa	Allah	ɗaya	yana	bayyana	kansa	yadda	yake:	
mutum	uku	ne,	dabam-dabam	amma	ba	za	a	iya	raba	su	ba,	kuma	har	abada	ɗaya	ne	a	cikin	ainihi,	ɗaukaka,	iko	da	daraja:	Uba,	
Ɗa	da	Ruhu	Mai	Tsarki.	

II. YESU	ALMASIHU	
Mun	gaskata	da	Yesu	Almasihu,	Allah	na	gaske	kuma	mutum	na	gaske,	Kalma	madawwamiya	da	ta	zama	mutum,	wanda	a	
cikinsa	ɗabi’ar	Allahntaka	da	ta	mutum	suka	haɗu	cikin	kamala	kuma	ba	za	a	iya	raba	su	ba,	ba	tare	da	rarrabuwa,	gaurayawa	
ko	canji	ba.	Game	da	ɗabi’arsa	ta	Allahntaka,	yana	da	ainihi	ɗaya	da	Uba.	Game	da	ɗabi’arsa	ta	mutum,	yana	da	ainihi	ɗaya	da	
mu,	amma	ba	shi	da	zunubi.	Shi	Ɗa	makaɗaici	ne,	wanda	aka	haifa	daga	Uba	tun	har	abada;	an	haife	shi	daga	Budurwa	Maryamu	
ta	ikon	Ruhu	Mai	Tsarki.	Ya	sha	wahala	da	gaske,	aka	gicciye	shi,	ya	mutu	saboda	zunubanmu,	kuma	aka	tashe	shi	daga	matattu	
da	jiki.	Bayan	ya	hau	gadon	sarautar	sama,	shi	ne	Mai	Cetonmu	da	Matsakancinmu	na	har	abada,	wanda	yake	mulki	bisa	dukan	
abubuwa,	kuma	zai	dawo	cikin	ɗaukaka	ya	yi	wa	masu	rai	da	matattu	hukunci.	

Mun	gaskata	cewa	Allah	ya	kasance	cikin	Almasihu,	yana	sulhunta	duniya	da	shi	kansa.	Hadayar	Almasihu,	wadda	aka	yi	sau	
ɗaya	tak,	ita	ce	cikakkiyar	kaffara,	fansa	daga	zunubi	ta	wurin	Almasihu,	kaffarar	zunubi	mai	kawar	da	fushin	Allah,	da	biyan	
bashin	zunuban	dukan	duniya,	na	asali	da	na	aikatawa;	kuma	babu	wani	biyan	bashin	zunubi	dabam.	

III. RUHU	MAI	TSARKI	

Mun	gaskata	da	Ruhu	Mai	Tsarki,	wanda	yake	fitowa	har	abada	daga	Uba	da	Ɗa.	Yana	da	ainihi	ɗaya	da	Uba	da	Ɗa,	kuma	yana	
da	matsayi	ɗaya	da	su	a	cikin	ɗaukaka,	iko	da	daraja.	Da	yake	shi	Allah	na	gaske	ne	kuma	madawwami,	ya	cancanci	sujadarmu	
da	yabonmu.	Ruhu	yana	sa	duniya	ta	gane	gaskiya	game	da	zunubi,	adalci	da	hukunci.	Yana	ba	da	shaida	game	da	Yesu	Almasihu,	
yana	kai	mu	ga	bangaskiya	gare	shi,	yana	haɗa	mu	cikin	Coci,	kuma	yana	tsarkake	mu	ta	wurin	kasancewarsa	a	cikinmu.	Tare	
da	Uba	da	Ɗa,	Ruhu	Mai	Tsarki	yana	rarraba	baiwowi	kuma	yana	ba	Coci	iko	tare	da	duk	abin	da	ake	buƙata	domin	ya	cika	aikin	

Allah	a	duniya.	Shi	ne	jinginar	da	ke	tabbatar	da	ɗaukakar	da	ke	zuwa;	yana	ta’azantar	da	masu	aminci	kuma	yana	ƙarfafa	su,	
yana	bishe	mu	cikin	dukan	gaskiya,	yana	kuma	shaida	tare	da	ruhunmu	cewa	mu	’ya’yan	Allah	ne.	

IV. HALITTA	DA	TANADIN	ALLAH	

Mun	gaskata	cewa	Allah	ɗaya	cikin	uku—Uba,	Ɗa	da	Ruhu	Mai	Tsarki—ya	halicci	dukan	abubuwa	daga	babu,	kuma	babu	wani	
abu	da	aka	yi	wanda	ba	a	halicce	shi	ta	wurin	nufin	Allah	ba.	Dukan	abin	da	Allah	ɗaya	cikin	uku	ya	halitta	nagari	ne,	kuma	ya	
halicci	dukan	abubuwa	a	matsayin	bayyanar	da	cikakkiyar	ƙaunarsa	bisa	 ’yancinsa.	Allah	yana	riƙe	da	dukan	halitta,	yana	
mulkinta,	kuma	yana	raya	ta	kullum	ta	wurin	ikonsa	da	hikimarsa.	’Yancin	zaɓi	da	nauyin	’yan	Adam	suna	aiki	a	cikin	wannan	
tsarin	tanadin	Allah.	

V. ƊABI’AR	’YAN	ADAM	

Mun	gaskata	cewa	an	halicci	’yan	Adam	cikin	sura	da	kamannin	Allah,	kuma	an	halicci	ɗabi’ar	’yan	Adam	mai	kyau	kuma	aka	
ba	ta	mutunci.	An	halicce	mu	ne	domin	mu	ƙaunaci	Allah	kuma	mu	ɗaukaka	shi	cikin	cikakkiyar	nagartarsa,	mu	ƙaunaci	wasu,	
kuma	mu	yi	marmarin	alherinsu	da	ƙoƙarin	inganta	rayuwarsu.	Allah	ya	halicce	mu	namiji	da	mace,	kuma	ya	tsara	mu	domin	
iyali,	 al’umma	da	riƙon	amanar	kyakkyawar	halittarsa.	Yanzu	mun	 faɗa	cikin	 lalacewar	zunubi	kuma	mun	yi	nisa	sosai	da	
matsayin	adalcin	asali.	Duk	da	haka,	muna	da	daraja	marar	misaltuwa	a	wurin	Allah.	

VI. ZUNUBI	DA	ALHERIN	DA	AKE	BAYARWA	KYAUTA	

Mun	gaskata	cewa	’yan	Adam	sun	faɗi	daga	adalcin	da	aka	halicce	su	da	shi,	kuma	tun	daga	haihuwa	suna	karkata	ga	mugunta,	
in	ba	don	alherin	Ubangijinmu	Yesu	Almasihu	ba.	Zunubin	asali,	wato	gurɓacewar	halittar	kowane	mutum,	shi	ne	yanayin	da	
aka	haife	mu	duka	a	cikinsa.	Zunubi	yana	gurɓata	kowane	ɓangare	na	halittarmu	ta	’yan	Adam.	In	ba	don	alherin	Allah	da	ke	
aiki	tun	kafin	mu	amsa	masa	ba,	ba	za	mu	iya	juyowa	ga	Allah	ba,	kuma	ba	za	mu	iya	yin	ayyukan	da	suke	faranta	wa	Allah	rai	
ba.	Duk	wani	nufin	aikata	nagarta	da	muke	da	shi	yana	zuwa	ne	ta	wurin	alherin	Allah	a	cikin	Almasihu	da	Ruhu	Mai	Tsarki	da	
ke	aiki	a	cikinmu.	

VII. COCI	
Mun	gaskata	cewa	Coci	da	ake	gani	ita	ce	tarayyar	masu	bangaskiya	a	ƙarƙashin	Ubangijancin	Almasihu.	Coci	ɗaya	ce,	mai	tsarki	
ce,	ta	duniya	baki	ɗaya	ce,	kuma	ta	manzanni	ce,	a	yanayinta	da	kuma	a	kiran	da	aka	yi	mata.	Ita	ce	tarayyar	fansa	inda	ake	
wa’azin	Maganar	Allah,	kuma	ana	gudanar	da	sakramentoci	yadda	ya	kamata	bisa	ga	umarnin	Almasihu.	Bishop-bishop	suna	
yi	wa	maza	da	mata	da	suka	cancanta	naɗin	shiga	hidima	a	Coci	ta	wurin	ɗora	musu	hannuwa.	Ƙarƙashin	horon	Ruhu	Mai	
Tsarki,	Coci	tana	nan	ne	domin	bautawa	da	ɗaukaka	Trinity	mai	tsarki,	gina	bangaskiyar	masu	bi,	da	fansar	duniya.	

VIII. NASSOSI	MASU	TSARKI	

Mun	gaskata	cewa	Tsohon	Alkawari	da	Sabon	Alkawari	gaba	ɗayansu	hurarru	ne	daga	Allah	kuma	suna	da	iko.	Tsohon	Alkawari	
bai	saɓa	wa	Sabon	Alkawari	ba,	domin	Almasihu	yana	miƙa	mana	rai	madawwami	a	cikinsu	duka.	Littafi	Mai	Tsarki	gaskiya	ne	
a	duk	abin	da	yake	tabbatarwa,	abin	dogaro	ne	kwata-kwata,	kuma	shi	ne	kaɗai	ƙa’idar	bangaskiya	da	aiki	wadda	ba	za	ta	iya	
yin	kuskure	ba.	Ya	ƙunshi	duk	abin	da	ake	buƙata	domin	ceto.	Duk	abin	da	ba	a	bayyana	shi	a	cikin	Nassosi	Masu	Tsarki	ba	
kuma	ba	a	tabbatar	da	shi	ta	wurinsu	ba,	kada	a	koyar	da	shi	a	matsayin	abin	da	ya	zama	dole	domin	ceto.	

Ruhu	Mai	Tsarki	ɗaya	da	ya	hure	Nassosi	Masu	Tsarki	yana	ci	gaba	da	aiki	ta	wurinsu,	yana	haskaka	fassarar	Coci	domin	gina	
bangaskiyar	jama’ar	Allah.	Su	ne	tushen	shelar	Coci,	kuma	muhimmiyar	hanya	ce	ta	karɓar	alherin	Allah	ga	duk	waɗanda	suka	
ji	su.	Ta	wurin	shelar	Maganar	Allah,	Ruhu	Mai	Tsarki	yana	sa	mu	gane	zunubi,	yana	kiran	mu	zuwa	ga	tuba,	yana	jawo	mu	
zuwa	ga	bangaskiya	cikin	Almasihu,	kuma	yana	sabunta	mu	cikin	kamannin	Allah.	

Littattafan	 Tsohon	Alkawari	 da	 aka	 amince	 da	 su	 su	 ne:	 Farawa,	 Fitowa,	 Firistoci,	 Ƙidaya,	Maimaitawar	 Shari’a,	 Joshuwa,	
Alƙalai,	Rut,	1	Sama’ila,	2	Sama’ila,	1	Sarakuna,	2	Sarakuna,	1	Tarihi,	2	Tarihi,	Ezra,	Nehemiya,	Esta,	Ayuba,	Zabura,	Karin	
Magana,	Mai-Wa’azi,	Waƙar	Waƙoƙi,	 Ishaya,	 Irmiya,	Makoki,	Ezekiyel,	Daniyel,	Yusha’u,	 Joel,	Amos,	Obadiya,	Yunana,	Mika,	
Nahum,	Habakkuk,	Zafaniya,	Haggai,	Zakariya,	Malaki.	Littattafan	Sabon	Alkawari	da	aka	amince	da	su	su	ne:	Matiyu,	Markus,	
Luka,	Yohanna,	Ayyukan	Manzanni,	Romawa,	1	Korintiyawa,	2	Korintiyawa,	Galatiyawa,	Afisawa,	Filibiyawa,	Kolosiyawa,	1	
Tasalonikawa,	2	Tasalonikawa,	1	Timoti,	2	Timoti,	Titus,	Filimon,	Ibraniyawa,	Yaƙub,	1	Bitrus,	2	Bitrus,	1	Yohanna,	2	Yohanna,	
3	Yohanna,	Yahuza,	da	Ru’ya	ta	Yohanna.	

IX. SAKRAMENTOCI	

Mun	gaskata	cewa	sakramentocin	da	Almasihu	ya	kafa	alamu	ne	na	zahiri	da	ake	gani	na	alherin	Allah	na	ciki	da	na	ruhaniya,	
ba	alkawura	ko	alamomi	kawai	na	furucin	bangaskiyar	Kirista	ba.	Saboda	haka,	su	ne	bayyanar	ƙaunar	Allah	gare	mu.	Su	wata	
hanya	ce	ta	musamman	ta	karɓar	alherin	Allah,	wadda	ta	wurinta	Allah	yake	aiki	a	cikinmu	don	raya	bangaskiyarmu	gare	shi,	
da	ƙarfafa	ta,	da	kuma	tabbatar	da	ita.	

Mun	gaskata	cewa	akwai	sakramentoci	biyu	kaɗai	waɗanda	Almasihu	Ubangijinmu	ya	kafa:	Baftisma	da	Jibin	Ubangiji.	

Game	da	Baftisma	

Mun	gaskata	da	Baftisma	guda	ɗaya,	wadda	ke	nuna	shiga	Coci	da	ake	gani	da	kuma	shiga	Sabon	Alkawari	cikin	Almasihu.	
Baftisma	alama	ce	da	hatimi	na	shigar	da	mu	cikin	iyalin	bangaskiya,	cikin	haɗinmu	da	mutuwar	Almasihu	da	tashinsa	daga	
matattu.	Baftisma	tana	nuna	tuba,	tsarkakewa	daga	zunubi,	da	sabuwar	haihuwa	cikin	ikon	Ruhu	Mai	Tsarki.	Mun	gaskata	cewa	
alkawuran	Sabon	Alkawari	sun	haɗa	da	 ’ya’yan	masu	bi,	don	haka	jarirai	sun	dace	kuma	sun	cancanci	a	yi	musu	baftismar	
Kirista,	kuma	bai	kamata	a	hana	musu	ita	ba.	Coci	tana	da	nauyi	na	musamman	na	reno	da	kuma	jagorantar	yaran	da	aka	yi	wa	
baftisma	zuwa	ga	tabbatar	da	baftismarsu,	a	matsayin	furucin	bangaskiyarsu	a	bainar	jama’a	da	kuma	ƙudurinsu	na	kansu	na	
zama	almajiran	Yesu	har	tsawon	rayuwarsu.	

Game	da	Jibin	Ubangiji	

Mun	gaskata	cewa	Jibin	Ubangiji	shi	ne	sakramentin	fansarmu,	wanda	ta	wurinsa	muke	zama	masu	tarayya	da	manyan	ayyukan	
Allah	na	ceto.	Jibin	Ubangiji	abin	tunawa	ne	da	wahalhalu	da	mutuwar	Almasihu,	kuma	alama	ce	ta	ƙauna	da	haɗin	kan	da	
Kiristoci	suke	da	shi	da	Almasihu	da	kuma	juna.	Ko	da	yake	bai	kamata	a	bauta	wa	abubuwan	da	ake	amfani	da	su	a	cikin	
sakramentin	ba,	Ruhu	Mai	Tsarki	yana	isar	da	jiki	da	jinin	Almasihu	ta	wata	hanya	mai	ɓoye	ta	wurin	sakramentin,	a	matsayin	
hanyar	karɓar	alherin	Allah,	ko	da	yake	ainihin	kowane	abu	yana	nan	yadda	yake.	Waɗanda	suke	karɓar	wannan	sakramentin	
cikin	girmamawa	suna	tarayya	cikin	jiki	da	jinin	Almasihu	ta	wurin	bangaskiya	har	sai	ya	sake	zuwa.	

X. IBADAR	JAMA’A	DA	RANAR	UBANGIJI	

Mun	gaskata	cewa	bautar	Allah	wajibi	ce	ga	rayuwar	Coci,	kuma	nauyi	da	gata	ce	ga	dukan	Kiristoci.	Allah	ne	ya	ƙayyade	Ranar	
Ubangiji	domin	ibadar	jama’a	da	kuma	tunawa	da	tashin	Almasihu	daga	matattu.	Taro	a	kai	a	kai	tare	da	jama’ar	Allah	ya	zama	
dole	domin	ci	gaba	a	rayuwar	ruhaniya	da	tsarkakewarmu.	Mun	gaskata	cewa	Coci	tana	iya	sauya	tsarin	ibadar	jama’a	bisa	ga	
buƙatun	al’ummar	masu	ibada.	Ya	kamata	a	gudanar	da	ibada	koyaushe	cikin	harshe	da	salo	da	mutanen	da	suka	taru	za	su	
fahimta,	wanda	ya	yi	daidai	da	Nassosi	Masu	Tsarki,	kuma	bisa	tsarin	gudanarwa	da	ka’idojin	Coci.	

XI. TUBA	

Mun	gaskata	cewa	Ruhu	Mai	Tsarki	yana	tabbatar	wa	duniya	laifinta	na	zunubi,	kuma	yana	ba	mu	ikon	juyawa	daga	mugunta	
zuwa	ga	bangaskiya	ga	Almasihu.	Ana	bayyana	tuban	gaskiya	ta	wurin	yin	watsi	da	mugunta	da	kuma	ikirarin	zunubi,	tare	da	
juyawarmu	zuwa	ga	shiga	cikin	hanyoyin	karɓar	alherin	Allah	a	aikace	da	kuma	neman	aikata	ayyukan	nagarta.	Hali	ne	na	
tawali’u	da	Allah	yake	ba	marasa	bangaskiya	a	matsayin	shiri	don	barata,	kuma	yake	ba	masu	bangaskiya	a	matsayin	alheri	mai	
ɗorewa	wanda	ta	wurinsa	muke	girma	cikin	tsarki	kuma	muke	shiga	zumunci	mafi	zurfi	da	Almasihu.	

XII. BARATARWA	DA	SAKE	HAIHUWA	

Mun	gaskata	cewa	barata	sanarwa	ce	da	Allah	yake	yi	cikin	alheri	cewa	an	gafarta	zunubanmu	kuma	ana	lissafa	mu	a	matsayin	
masu	adalci	a	gabansa	bisa	cancantar	Almasihu.	Wannan	sanarwar	Allah	tana	zuwa	gare	mu	ta	wurin	alheri	kaɗai,	ta	wurin	
bangaskiya	kaɗai,	cikin	Yesu	Almasihu	kaɗai.	Barata	ba	ta	samo	asali	daga	ayyukanmu	nagari	ko	cancantarmu	ta	kanmu	ba,	
domin	babu	abin	da	zai	iya	cika	buƙatun	adalcin	Allah	sai	hadayar	kaffara	ta	Almasihu	a	kan	gicciye,	kuma	babu	abin	da	zai	iya	
tsarkake	mu	daga	zunubin	asali	ko	zunubin	da	muka	aikata	sai	shi.	Saboda	haka,	an	gayyace	mu	cikin	alheri	mu	karɓi	Almasihu	
ta	wurin	bangaskiya,	muna	dogara	gare	shi	gabaki	ɗaya	da	cikakken	tabbaci	a	matsayin	Ubangijinmu	da	Mai	Cetonmu	na	kashin	
kai.	Ta	wurin	Almasihu	an	mai	da	mu	’ya’yan	Allah	da	magadan	rai	na	har	abada.	Cewa	ana	baratar	da	mu	ta	wurin	bangaskiya	
kaɗai	koyarwa	ce	mai	matuƙar	amfani,	kuma	babban	abin	ƙarfafa	gwiwa	ne.	

Mun	gaskata	cewa	sake	haifuwa	sabuntawa	ce	ta	ciki	cikin	adalci	ta	wurin	Yesu	Almasihu	da	kuma	ikon	Ruhu	Mai	Tsarki.	In	ba	
a	sake	haifar	da	mu	ba,	ba	za	mu	iya	ganin	Mulkin	Allah	ba.	Ta	wurin	sabuwar	haihuwa	an	sulhunta	mu	da	Allah,	mun	zama	

masu	tarayya	da	ɗabi’ar	Allah,	mun	dandana	sabuwar	rayuwa	cikin	Almasihu,	kuma	an	ba	mu	ikon	bauta	masa	da	nufinmu	da	
motsin	zuciyarmu.	Sake	haifuwa	ita	ce	tsarkakewarmu	ta	farko,	bayan	haka	kuma	ana	sabunta	mu	a	tsarki	a	hankali	yayin	da	
muke	neman	a	mai	da	mu	cikakku	cikin	ƙauna.	

XIII. AYYUKAN	NAGARTA	
Mun	gaskata	cewa	ayyukan	nagarta	’ya’yan	bangaskiya	ne	da	ake	buƙata,	kuma	suna	biyo	bayan	sake	haifuwa,	amma	ba	su	da	
ikon	kawar	da	zunubanmu	ko	kau	da	hukuncin	Allah.	Mun	gaskata	cewa	ayyukan	nagarta	waɗanda	suke	faranta	wa	Allah	rai	
kuma	suke	karɓuwa	gare	shi	cikin	Almasihu,	suna	fitowa	ne	daga	bangaskiya	ta	gaskiya	mai	rai.	Ta	wurin	ayyukan	nagarta	
kuma	ta	dalilinsu	ne	bangaskiyarmu	take	bayyana.	Babu	ayyukan	da	za	a	iya	buƙata	daga	masu	bi,	sai	waɗanda	aka	umarta	a	
cikin	Nassosi	Masu	Tsarki.	Ayyukanmu	na	nagarta	ba	sa	tilasta	wa	Allah	ya	yi	mana	tagomashi,	kuma	ba	sa	samar	da	cancanta	
ga	wasu.	

XIV. CIKAKKIYAR	TSARKAKEWA	

Mun	gaskata	cewa	cikakkiyar	tsarkakewa	hali	ne	na	cikakkiyar	ƙauna,	adalci	da	tsarki	na	gaskiya.	Aikin	alherin	Allah	ne	ta	
wurin	Kalma	da	Ruhu.	Ana	samun	cikakkiyar	tsarkakewa	ta	wurin	bangaskiya	ga	Almasihu,	kuma	ya	kamata	kowane	ɗan	Allah	
ya	neme	ta	da	himma.	Waɗanda	aka	haifa	ta	wurin	Allah	sun	riga	sun	sami	’yanci	daga	iko	da	mulkin	zunubi.	Daga	baya,	ana	
tsarkake	su	daga	zunubin	asali,	ana	kuma	wanke	su	daga	ƙazantarsa	a	tunani,	magana	da	aiki.	Yanzu	waɗannan	masu	bi	suna	
da	’yancin	ƙaunar	Allah	da	dukan	zuciyarsu,	ransu,	hankalinsu	da	ƙarfinsu,	da	kuma	ƙaunar	maƙwabtansu	kamar	kansu,	suna	
tafiya	ba	tare	da	laifi	ba	cikin	tsarkakan	umarnan	Allah.	

Tsarin	tsarkakewa	yana	share	fage	don	karɓar	alherin	Allah	mai	tsarkakewa	gaba	ɗaya,	ta	wurin	hidimar	Ruhu	Mai	Tsarki.	Mun	
gaskata	cewa	cikakkiyar	ƙauna,	ko	cikar	ƙauna	a	rayuwar	Kirista,	ba	ta	’yantar	da	mu	daga	kasawarmu,	jahilci	ko	kura-kuran	
da	suka	zama	ruwan	dare	ga	kowa	ba,	kuma	ba	ta	’yantar	da	mu	daga	yiwuwar	sake	yin	zunubi	ba.	Masu	tsarkin	zuciya	dole	ne	
su	kare	kansu	daga	jarabobi	da	ke	ci	gaba	da	tasowa,	musamman	irin	na	girman	kai	na	ruhaniya,	ta	wurin	dawwama	cikin	tsarki	
ta	wurin	alheri	da	ikon	Ruhu	Mai	Tsarki.	

XV. HUKUNCI	DA	HALIN	GABA	

Mun	gaskata	cewa	Almasihu	zai	sake	zuwa	cikin	ɗaukaka	domin	ya	yanke	hukunci	a	kan	masu	rai	da	matattu.	Mun	gaskata	da	
tashin	matattu	cikin	jiki;	mugaye	kuma	za	su	tashi	zuwa	ga	hukunci	na	har	abada,	masu	adalci	kuma	zuwa	ga	rai	na	har	abada	
a	cikin	sabuwar	halittar	Allah.	

Babban	Taron	Dukan	Coci	ya	amince	da	wannan	a	Johannesburg,	Afirka	ta	Kudu,	ranar	Asabar,	5	ga	Satumba	2026.	


